
1. ZUZENKETA

UNIÓN DEL PUEBLO NAVARRO

PARLAMENTU-TALDEAK AURKEZTUA

15. artikuluko 2. idatz-zatiari bi lerrokada gehitzeko zuzenketa. Artikulua honela geldituko litzateke:

“15.2. artikulua: Kanona ez bada borondatezko epean ordaintzen, premiamendu-bidea erabiltzen ahalko da haren ordainarazpenerako.

Kanona aurreko idatz-zatian aipatutako enpresa publikoaren bidez kobratzen bada zuzenean, premiamendu-bidearen kudeaketa Nafarroako Zerga Ogasunaren organoen bidez eginen da.

Kanona ur-hornitzaile diren entitateek jasotzen badute, premiamendu-bidearen kudeaketa entitate horiei aplikatzekoa zaien diru-bilketako prozeduraren arabera eginen da".

Zioak: Bi lerrokada gehitzen zaizkio 15.2 artikuluari.

Bigarren lerrokadaren bidez argitu egiten da, eta Foru Legean idatziz jasotzen, gaur egun jadanik gertatzen dena: ordaintzen ez duen bat baldin badu Nilsak, premiamendu-bidearen kudeaketa Nafarroako Zerga Ogasunaren diru-bilketarako organoek egiten dute.

Hirugarren lerrokadan, ur-hornitzaile diren entitateen premiamendu-bideko ordainarazpenak arautzen dira: lerrokada horrek modu generikoan ezartzen duena da  entitate horiei diru-bilketako zer prozedura zaien aplikatzekoa, huraxe bera dela aplikatuko dena. Uneotan toki entitateak direnez, premiamendu-prozedura, oro har, entitate horiek erabili ohi dutena izanen da.

2. ZUZENKETA

UNIÓN DEL PUEBLO NAVARRO

PARLAMENTU-TALDEAK AURKEZTUA

16. artikulua aldatzeko zuzenketa. Testua honela geldituko da:

“16. artikulua.

1. Arau-hauste eta zehapenen arloan, Tributuei buruzko abenduaren 14koa 13/2000 Foru Lege Orokorrari eta bere garapen-arauetan xedatutakoari jarraituko zaio.

2. Aurreko artikuluak aipagai duen enpresa publikoak kanona kudeatzeko eta likidatzeko gauzatutako egintzen kontra, tributu-betebeharra duenak erreklamazio ekonomiko-administratiboa jartzen ahalko du, eta Nafarroako Gobernuak aztertu eta ebatzi beharko du erreklamazio hori, Tributuei buruzko abenduaren 14koa 13/2000 Foru Lege Orokorraren IV. tituluko VII. kapituluak duen 4. atalari eta horren garapen-arauei jarraikiz. .

3. Ur-hornitzaile diren entitateek kanona kudeatzeko, likidatzeko eta biltzeko gauzatutako egintzak entitate horiei dagokien araudiaren arabera aurkaratzen ahalko dira".

Zioak: 16. artikuluak orain duen edukia artikuluaren 1. idatz-zati gisa geldituko da. Aldaketa bat egiten zaio; izan ere, arau-hausteen eta zehapenen arloan, teknikoagotzat eta zuzenagotzat jo da Tributuei buruzko Foru Lege Orokorrari egitea aipamena. Nafarroako tributu guztiek zehapen-araubide bera dute.

2. idatz-zatian, Nilsak kanona kudeatzean eta likidatzean gauzatzen dituen egintzen aurkako errekurtsoak arautzen dira. Gai hori arautu gabe zegoen, eta komeni zen argitzea. Biderik logikoena aukeratu da: horiei erreklamazio ekonomiko-administratiboen izaera ematea, eta, gainerako tributu-egintzen modura, Nafarroako Foru Auzitegi Ekonomiko-administratiboak ebatz ditzala.

3. idatz-zatian, 15.2 artikuluko hirugarren lerrokadako konponbidearen antzekoa jaso da: kudeaketako, likidazioko eta diru-bilketako egintzen aurkako errekurtsoetan, ur-hornitzaile diren entitateen araudia da aplikatuko dena.

Ur-hornitzaile diren entitateak toki entitateak direnez, errekurtsoak toki araudira egokituko dira.

